
چۆن خشوعمان هه‌بێت له‌نوێژه‌كانماندا
سوپاس وستایش بۆ ئه‌و خوایه‌ی كه‌ نوێژی كردوه‌ به‌ مایه‌ی به‌رچاوڕوونی خواناسان وپه‌ناگایه‌ك بۆ بڕواداران تاوه‌كو دڵوده‌رونیانی تیدا ئارام و ئۆقره‌ بگرێت وخشوع و گه‌ردنكه‌چیان  پێی زیاد بكات بۆ په‌روه‌ردگاریان.

خۆشه‌ویستان خشوع ئه‌و صیفه‌ته‌ جوانه‌یه‌ كه‌ پیویستكراوه‌ له‌سه‌ر باوه‌ڕداران كه‌ له‌نوێژه‌كانیاندا هه‌یانبێت، جا بابزانین ئایا مه‌به‌ست له‌خشوع چییه‌ .

خشوع : له‌زمانه‌وانییدا به‌مانای ملكه‌چی و بێده‌نگی دێیت هه‌روه‌ك خوای گه‌وره‌ فه‌رموویه‌تی : (وَخَشَعَت الْأَصْوَاتُ لِلرَّحْمَنِ فَلَا تَسْمَعُ إِلَّا هَمْساً) {طه: 108} واته: هه‌موو ده‌نگه‌کان له‌به‌ر په‌روه‌ردگاری میهره‌بان نزمن و به‌هێواشی ده‌دوێن، ته‌نها چپه‌ و سرته‌یه‌کی که‌م نه‌بێت هیچی تر نابیستیت.

له‌ زاراوه‌ی شه‌ریعه‌تیشدا خشوع : به‌مانای خستنه‌ به‌رده‌می دڵ وده‌رون به‌و په‌ڕی گه‌رندكه‌چی وملكه‌چ وزه‌لیلیه‌وه‌ بۆ خوای گه‌وره‌، ابن الرجب الحنبلي (ڕه‌حمه‌تی خوای لێ بێت) له‌م باره‌یه‌وه‌ ئه‌ڵێت : ئه‌صلی خشوع بريتييه‌ له‌ دڵ نه‌رمی ئارامی و ئۆقره‌گرتنی دڵ ملكه‌چی وشكاندنی دڵ وسوتاندنی، جا ئه‌گه‌ر هاتوو دڵ خشوع گرتی ئه‌و كاته‌ ته‌واوی ئه‌ندامه‌كانی لاشه‌یش شوێنی دڵ ئه‌كه‌ون، چونكه‌ شوێنكه‌وته‌ی ئه‌ون، دڵ چۆن بێت ئه‌وانیش وان {الخشوع لابن رجب،ص17}.

خشوع جێگاكه‌ی دڵه‌ زمانیش دربڕی ئه‌وه‌یه‌ كه‌ ئه‌وه‌تانی له‌ناو دڵدا، ئه‌گه‌ر دڵ خشوع و ترسی خوای تێدا بوو بێگومان زمان و ته‌واوی ئه‌ندام وپارچه‌كانی تری له‌ش گوێڕایه‌ڵی فه‌رمانه‌كانی دڵ ئه‌بن، جا برای ئازیزم چ كاتێك خۆشه‌ویستی خوای گه‌وره‌ له‌دڵتدا چه‌سپی بةئاوي ئیخلاص ئاودراو وبه‌نووری ئیمان په‌روه‌رده‌ت كرد ویه‌كخواپه‌رستی په‌روه‌ردگاری به‌ڕاستی تێدا جێگیربوو، ئه‌و كاته‌ خوای گه‌وره‌ خشوعی ڕاسته‌قینه‌ت به‌نصیب ده‌كات وتام وچێژ وله‌زه‌ت ونیعه‌مه‌تی خواپه‌رستیه‌كانت ده‌چێژیت، وبه‌رده‌وامت ده‌كات له‌سه‌ر هیدایه‌ت وڕێنمونی وه‌ك خوای گه‌وره‌ ده‌فه‌رموێت : (وَالَّذِينَ اهْتَدَوْا زَادَهُمْ هُدًى) {محمد :17} واته‌ : ئه‌وانه‌ش رێ و رێبازی دروستیان گرته‌ به‌ر، خوا هیدایه‌ت و رێنمانیی زیاد كردن، ته‌قواو پارێزكاریشی پێدان، تاخۆیانی پێ بپارێزن له‌ ئاگر .

هه‌وره‌ها فه‌رموویه‌تی : (وَالَّذِينَ جَاهَدُوا فِينَا لَنَهْدِيَنَّهُمْ سُبُلَنَا) {العنكبوت :69} واته‌ : ئه‌وانه‌ی له‌ پێناوی‌ ئێمه‌داو بۆ به‌ده‌ستهێنانی ڕه‌زامه‌ندی ئێمه‌؛ هه‌وڵ و کۆششیان کردووه‌ و خۆیان ماندوو کردووه‌، سوێند به‌خوا به‌ڕاستی ئه‌وانه‌ ڕێنموویی ده‌که‌ین بۆ هه‌موو ڕێگه‌یه‌کی چاک و دروستی خۆمان (که‌ به‌ده‌ستهێنانی ڕه‌زامه‌ندی ئێمه‌ی له‌دوایه‌)
برای ئازیزم ئه‌وه‌نده‌ بزانه‌ خشوع له‌نوێژدا یارمه‌تی و ته‌وفیقی خودایه‌ كه‌ به‌نده‌ ڕاست و دروسته‌كانی خۆی یارمه‌تی بۆ ئه‌دات، ئه‌و به‌ندانه‌ی كه‌ دوور ئه‌كه‌ونه‌وه‌ له‌قه‌ده‌غه‌كراوه‌كانی خوای گه‌وره‌ وفه‌رمانه‌كانی جێ به‌جی ده‌كه‌ن، جا بۆیه‌ ئه‌و كه‌سانه‌ی كه‌ له‌ده‌ره‌وه‌ی نوێژ ملكه‌چ وگه‌رنگیری فه‌رمانه‌كانی خودا نین هه‌رگیز تام و چێژ له‌نوێژه‌كانیان نابینن وچاوه‌كانیان ناتوانێت له‌ترسی خودا فرمێسكسان پێدا بێته‌ خواراوه‌، هه‌ر بۆیه‌ ده‌بینین خوای گه‌وره‌ ده‌فه‌رموێت : ( إنَّ الصَّلَاةَ تَنْهَى عَنِ الْفَحْشَاء وَالْمُنكَرِ) {العنكبوت:45} واته‌ : بێگومان نوێژه‌كان به‌رگری خاوه‌نكانیان ده‌كه‌ن له‌خراپه‌ و خراپه‌كاری و داوێن پیسی .

جا هه‌ركه‌سێك نوێژه‌كه‌ی به‌رگری نه‌كات له‌دوور كه‌وتنه‌وه‌ له‌خراپه‌و كاری به‌د ئه‌وا ڕێگایه‌كی ده‌ست ناكه‌وێت بۆ خشوع، جا هه‌ركه‌سێك حاڵی وابێت وئا به‌و شێوه‌یه‌ نوێژه‌كانی بكات بێگومان ئه‌وه‌ ئه‌و نوێژه‌ نییه‌ كه‌ په‌روه‌ردگار له‌وه‌صفیدا فه‌رموویه‌تی : (اسْتَعِينُواْ بِالصَّبْرِ وَالصَّلاَةِ وَإِنَّهَا لَكَبِيرَةٌ إِلاَّ عَلَى الْخَاشِعِينَ) {البقرة :45} واته‌ : ئێوه‌ هه‌وڵ بده‌ن) پشت ببه‌ستن به‌ئارامگرتن و نوێژكردن (بۆ گه‌یشتن به‌ ئامانج) به‌ڕاستی نوێژ ئه‌ركێكی گه‌وره‌و گرانه‌، مه‌گه‌ر له‌سه‌ر ئه‌و كه‌سانه‌ی كه‌ به‌ خۆشه‌ویستی و سۆزه‌وه‌ خواپه‌رستی ئه‌نجام ده‌ده‌ن و (باوه‌ڕی دامه‌زراویان هه‌یه‌)... 

هێنده‌ش بزانن كه‌ خشوع و به‌ئاگابوون له‌نوێژه‌كان واجبه‌ له‌سه‌ر هه‌موو موسڵمانێك، له‌م باره‌یه‌شه‌وه‌ شێخ الاسلام ابن تیمیة (ڕه‌حمه‌تی خوای لێ بێت) ووتویه‌تی : " به‌ڵگه‌ له‌سه‌ر پێویست و واجب بوونی خشوع له‌نوێژه‌كاندا ئه‌و ئایه‌ته‌یه‌ كه‌ خوای گه‌وره‌ ده‌فه‌رموێت : (قَدْ أَفْلَحَ الْمُؤْمِنُونَ الَّذِينَ هُمْ فِي صَلَاتِهِمْ خَاشِعُونَ) {المؤمنون:1-2} واته‌ : سه‌رفراز و ڕزگاریان بوو باوه‌ڕداران، ئه‌وانه‌ی كه‌ نوێژه‌كانیان به‌خشوعه‌وه‌ ئه‌نجام ئه‌ده‌ن ..

فه‌زڵی خشوع :

ئه‌گه‌ر بێتو خشوع وگه‌ردنگیری وملكه‌چی وئاگابوون له‌نوێژه‌كانمان ته‌نها هێنده‌ قازانجیان هه‌بێت كه‌ دڵه‌كانمان بخه‌ینه‌ به‌رده‌م په‌روه‌ردگار به‌ زه‌لیلی و شكاوی وهه‌ژاری وفه‌قیری بۆ ڕه‌حم وسۆزی خوای گه‌وره‌  به‌سه‌ بۆ ئێمه‌ كه‌ به‌ئاگاداربین له‌فه‌زڵی ئه‌م صیفه‌ته‌ جوانه‌، چونكه‌ مه‌به‌ست له‌ خه‌لقكردنی ئێمه‌ ته‌نها په‌رستشی په‌روه‌ردگارمانه‌، وه‌ك فه‌رموویه‌تی : (وَمَا خَلَقْتُ الْجِنَّ وَالْإِنسَ إِلَّا لِيَعْبُدُونِ) {الذاريات 56} واته‌ : من جنۆكه‌ وئاده‌میزادم دروست نه‌كردوه‌ بۆ په‌رستنی خۆم نه‌بێت.

چاكترین عیباده‌ت وپه‌رستشێكیش كه‌ مرۆڤ به‌دڵشكاوی وزه‌لیلی وخۆبه‌كه‌م زانینیه‌وه‌ له‌ئاست په‌روه‌ردگاریدا بوه‌ستێت ئه‌وه‌یه‌ بگاته‌ ئاستی خشوع وبه‌ئاگابوون له‌ عیباده‌ته‌كانی كه‌ هه‌ر ئه‌مه‌یشه‌ نهێنی وكاكڵه‌ی هه‌موویان، هه‌ر بۆیه‌ ده‌بینین خوای گه‌وره‌ له‌زۆر جێگای قورئادا مه‌دح وثه‌نای ئه‌و كه‌سانه‌ ده‌كات كه‌ له‌ په‌رستشه‌كانیاندا به‌خشوعن، وه‌ك ده‌فه‌رموێت : (وَيَخِرُّونَ لِلأَذْقَانِ يَبْكُونَ وَيَزِيدُهُمْ خُشُوعا) {الإسراء: 109} واته‌ : ئه‌وانه‌ سوژده‌ و کڕنووش ده‌به‌ن و ده‌گرین و ئه‌سرینی خۆشه‌ویستی په‌روه‌ردگار له‌ چاوانیان ده‌بارێت، فرمێسکی ئیمان و شادی هه‌ڵده‌وه‌رێنن و تا دێت زیاتر ملکه‌چ و فه‌رمانبه‌ردار دڵ پڕ له‌ ئیمان ده‌بن .
هه‌روه‌ها ده‌فه‌رموێت : (إِنَّهَا لَكَبِيرَةٌ إِلاَّ عَلَى الْخَاشِعِين)  }البقرة:45} واته‌ : به‌ڕاستی نوێژ ئه‌ركێكی گه‌وره‌و گرانه‌، مه‌گه‌ر له‌سه‌ر ئه‌و كه‌سانه‌ی كه‌ به‌ خۆشه‌ویستی و سۆزه‌وه‌ خواپه‌رستی ئه‌نجام ده‌ده‌ن و (باوه‌ڕی دامه‌زراویان هه‌یه‌)...
ديسان په‌روه‌ردگار خشوعی كردوه‌ به‌صیفه‌تی ئه‌و باوه‌ڕدارانه‌ی كه‌ سه‌رفراز و سه‌ركه‌وتووی دونیا ودواڕۆژن، وه‌ك فه‌رمویه‌تی: (قَدْ أَفْلَحَ الْمُؤْمِنُونَ الَّذِينَ هُمْ فِي صَلَاتِهِمْ خَاشِعُونَ) {المؤمنون:1-2} واته‌ : سه‌رفراز وسه‌ركه‌وتوو بوون ئه‌و بڕوادارانه‌ی كه‌ له‌نوێژه‌كانیاندا به‌خشوعن.

له‌جێگایه‌كی تردا فه‌رموویه‌تی : (وَيَدْعُونَنَا رَغَباً وَرَهَباً وَكَانُوا لَنَا خَاشِعِينَ) {الأنبياء : 90} واته‌ : هه‌میشه‌ له‌به‌ر هیوای میهره‌بانی و ره‌حمه‌تی ئێمه‌دا نزایان ده‌كرد، وه‌ له‌ترسی دۆزه‌خ هاواریان ده‌كرد، له‌ ئاست ئێمه‌ هه‌مووكات خۆ به‌كه‌م زان و ملكه‌چی كارو فه‌رمانی ئێمه‌ بوون.

جا كه‌ خشوع ئه‌و صفه‌ته‌ به‌رزو جوانه‌ بێت كه‌ خوای گه‌وره‌ مه‌دحی خاوه‌نه‌كانیان بكاتن به‌ڵگه‌ و ده‌لیله‌ له‌سه‌ر به‌رزی پله‌وپایه‌ی خشوع له‌ ئیسلامدا، چونكه‌ په‌روه‌ردگار مه‌دح وثه‌نای هیچ صیفه‌تێك ناكات كه‌ خۆشی نه‌وێت وئه‌و كه‌سه‌شی خۆش نه‌وێت كه‌ خو ڕه‌وشت و ئاكاری خۆی پێ ڕازاندوه‌ته‌وه‌، هه‌ر له‌به‌ر ئه‌مه‌یه‌ ده‌بینین كه‌ پێغه‌مبه‌ری خودا (صلی الله علیه وسلم) فه‌رموویه‌تی : " سبعة يظلهم الله في ظله،يوم لا ظل إلا ظله-وذكر منهم- ورجل ذكر الله خالياُ ففاضت عيناه"{متفق عليه} واته‌ : حه‌وت ده‌سته‌و تاقم هه‌ن له‌ ڕۆژی دواییدا له‌ژێر سێبه‌رێكدان كه‌ خوای گه‌وره‌ دروستی كردووه‌، یه‌كێك له‌و ده‌سته‌ وتاقمانه‌ كه‌سێكه‌ كه‌ یاد و ذیكری خودا ده‌كات به‌ته‌نها و له‌ترس و گه‌وره‌ی خودا چاوه‌كانی پڕ ده‌بێت له‌ گریان وهۆن هۆن فرمێسكیان پێیدا دێته‌ خواره‌وه‌.

ئه‌وه‌شی له‌م فه‌رمووده‌یه‌وه‌ وه‌رده‌گرێت ئه‌وه‌یه‌ : ئه‌و كه‌سه‌ی كه‌ به‌ته‌نها نوێژ ده‌كات و خشوعی بۆ دروست ده‌بیت و گریانی بۆ دێت له‌ترسی خودا له‌غه‌یری ئه‌و حاڵه‌ته‌ بۆی دروست نابێت، به‌مه‌ش خوای گه‌وره‌ له‌ڕیزی ئه‌و كه‌سانه‌دا دێنێیته‌ ژماردن كه‌ له‌ژێر سێبه‌ری خۆیدا ده‌یانحه‌سێنێته‌وه‌ ..

هۆكاره‌كانی خشوع :

برای ئازیزم خوای گه‌وره‌ له‌من تۆیش خۆش بێت بزانه‌ : خشوع به‌روبوم و ثه‌مه‌ره‌ی ڕاستی و دروستی دڵ و سه‌رجه‌م ئه‌ندامه‌كانی تری لاشه‌یه‌، ئه‌مه‌ش به‌ده‌سته‌ نایه‌ت جگه‌ به‌وه‌ نه‌بێت كه‌ مرۆڤی باوه‌ڕدار به‌ ڕاست و دروستی په‌روه‌ردگاری چاك بناسێت، و باوه‌ڕی ته‌واوی پێی هه‌بێت وباوه‌ڕی به‌ فریشته‌كان په‌ڕاوه‌ ئاسمانییه‌كان وپێغه‌مبه‌ران و ڕۆژی دوایی و به‌قه‌رده‌ری خێر وشه‌ر هه‌بێت، به‌چاكی فه‌رمانه‌كانی خودا بناسێتو به‌جێشیان بهێنێت وئه‌و شتانه‌یشی قه‌ده‌غه‌ی كردون شاره‌زا بێت لێیان و دوور بكه‌وێته‌وه‌ لێیان و توخنیان نه‌كه‌وێته‌وه‌ وباوه‌ڕی ته‌واوی به‌ پێغه‌مبه‌ری خودا هه‌بێت وله‌سه‌رجه‌م كار وبارو هه‌ڵسوكه‌وتێكیدا شوێنی بكه‌وێت وته‌نها و ته‌هایش له‌به‌ر خاتر و ره‌زامه‌ندی خودا بیت و دوور بیت له‌ ڕییا و ڕوپامایی، هه‌موو ئه‌م كارانه‌ هۆكاری ئه‌و خشوعه‌ن كه‌ په‌روه‌ردگاری بالاده‌ست فه‌رمانی پێكردووه‌ .

یه‌كه‌م : ناسینی خوای گه‌وره‌:
گرنگترین و گه‌وره‌ترین هۆكاری خشوع ناسینی په‌روه‌ردگاره‌ كه‌ دڵ وده‌روون ڕوناك ده‌كاته‌وه‌ و بیروهۆش جه‌م وجۆر ده‌كات وته‌واوی ئه‌ندامه‌كانی لاشه‌ ڕاست ودروست ده‌كات، ناسینی ناو صیفه‌ته‌ جوانه‌كانی خوای گه‌وره‌ به‌و شێوه‌یه‌ی كه‌ زاتی به‌رزی خۆی له‌قورئان و پێغه‌مبه‌ری خوداش له‌ سوننه‌تدا باشی كردون هۆكاری سه‌ره‌كیه‌ بۆ ئه‌وه‌ی به‌نده‌كان هه‌میشه‌ خودایان له‌یاد بێت و به‌ چاودێر ی خۆیانی بزانن وئاگاداربن له‌وه‌ی له‌هه‌رجێگای و شوێنیك بن ئاگادراه‌ به‌سه‌ر سه‌رجه‌م كار وكرده‌وه‌كانیانه‌وه‌.

زانسیت و علمێك كه‌ یه‌قین بدات به‌ خاوه‌نه‌كه‌ی و‌ به‌چاكی له‌مانا و واتای (لا إله إلا الله ) تێگه‌شتبێت بێگومان به‌روبوومی كاریگه‌ری خۆی ده‌بێت وشوێنه‌واری باشیش به‌جێ ده‌هێڵیت له‌سه‌ر كاروركرده‌وه‌ی خاوه‌نه‌كه‌ی وبه‌شێوه‌یه‌ك شه‌رم و شكۆی خوای لادروست ده‌كات دڵنیایه‌ له‌وه‌ی هه‌ر كارێك ئه‌نجام بدات خودا ده‌یبنیت و ده‌یبیسێت و هیچیشی لێ وون نابێت وه‌ك فه‌رموویه‌تی: (لَا يَعۡزُبُ عَنۡهُ مِثۡقَالُ ذَرَّةٖ فِي ٱلسَّمَٰوَٰتِ وَلَا فِي ٱلۡأَرۡضِ) {سبأ: 3}.
دووه‌م : به‌گه‌وره‌گرتنی پله‌وپایه‌ی نوێژ:
ئه‌م به‌گه‌وره‌گرتنی پله‌و پایه‌ی نوێژه‌ش كاتیك دروست ده‌بیت كه‌ به‌نده‌ی خودا قه‌ده‌ر وڕێز و پله‌ی وپایه‌ی په‌وه‌ردگاری بزانێت وبه‌هه‌ق خودای ناسی بیت، وئاگاداری ئه‌وه‌ بێت كه‌ كاتێك ده‌ست ده‌كات به‌نوێژه‌كه‌ی بزانێت كه‌ ئه‌م ئێستا له‌به‌رده‌م زاتێكی گه‌وه‌ر و به‌ڕێزدا وه‌ستاوه‌ و خه‌ریكی موناجات و ووتوێژه‌ له‌گه‌ڵیدا، جا تو خوا كه‌سێك ئه‌گه‌ر به‌دڵ و هۆش قسه‌و گفتوگۆ بكات له‌گه‌ڵ كه‌سێكی تردا هه‌رگیز لیی غافڵ ده‌بێت؟؟ بێگومان نه‌خێر ده‌ی كه‌واته‌ خوای گه‌وره‌ به‌هه‌قتره‌ كه‌ باوه‌ڕدار ته‌واوی ئه‌ندامه‌كانی لاشه‌ی ساز وئاماده‌ بكات بۆ ئه‌وه‌ی به‌ته‌واوی بیر وهۆشیه‌وه‌ ئاگاداری ئه‌و شتانه‌ بێت كه‌ له‌گه‌ڵ خودادا ئه‌نجامیان ده‌دات به‌تایبه‌تی بیركردنه‌وه‌ له‌واتا و مه‌به‌سته‌كانی سووره‌تی الفاتحه‌ كه‌ به‌ده‌قی فه‌رمووده‌ی سه‌حیح خوای گه‌وره‌ له‌باره‌ی ئه‌م سوره‌ته‌وه‌ فه‌رموویه‌تی : عن أبي هريرة رضي الله عنه أن النبي  عليه الصلاة و السلام  قال : ( قال الله تعالى قسمت الصلاة بيني و بين عبدي نصفين ) ثم فسر الصلاة بقوله : فإذا قال العبد  ( الحمد لله رب العالمين ) قال الله عز و جل حمدني عبدي ، و إذا قال العبد : ( الرحمن الرحيم ) قال الله تعالى  ( أثنى علي عبدي ) و إذا قال العبد ( مالك يوم الدين ) قال الله عز و جل :( مجدني عبدي ) و إذا قال العبد  ( إياك نعبد و إياك نستعين  ) قال الله عز و جل 0 هذا بيني و بين عبدي و لعبدي ما سأل ) و إذا قال العبد :( اهدنا الصراط المستقيم صراط الذين أنعمت عليهم غير المغضــوب عليهم و لا الضــالين ) قـــال الله عــز وجل : ( هذا لعبدي و لعبدي ما سأل )  { ئیمامی موسلیم ڕیوایه‌تی كردووه‌ } .
ئه‌بوهوره‌یرة ( خوای لێ ڕازی بێت ) ده‌گێڕێته‌وه‌ كه‌ پێغه‌مبه‌ر ( صلی الله علیه وسلم ) ده‌فه‌رموێت كه‌ خوای گه‌وره‌ - له‌فه‌رمووده‌یه‌كی قوسیدا – فه‌رموویه‌تی : نوێژم له‌نێوان خۆم و به‌نده‌كه‌مدا كردووه‌ به‌ دوو به‌شه‌وه‌، پاشان ته‌فسیری نوێژی كردوو به‌م ووته‌یه‌ی : هه‌ركاتێك به‌نده‌كه‌م ووتی : ( الحمد لله رب العالمين ) خوای په‌وره‌دگار ده‌فه‌رموێت : به‌نده‌كه‌م سوپاس وستایشی كردم، وه‌ هه‌ركاتێك ووتی : ( الرحمن الرحيم ) خوای به‌رز وبڵند ده‌فه‌رموێت : به‌نده‌كه‌م و ستایش و ثــه‌نای كردم، وه‌هه‌ركاتێك به‌نده‌كـــه‌م  ووتی : (مَٰلِكِ يَوۡمِ ٱلدِّينِ) په‌روه‌ردگار دفه‌رموێت : به‌نده‌كه‌م به‌گه‌وره‌ وبڵندی دانام، وه‌هه‌ركاتێك به‌نده‌كه‌م ووتی : (إِيَّاكَ نَعۡبُدُ وَإِيَّاكَ نَسۡتَعِينُ) په‌وره‌دگار فه‌رمووی : ئه‌مه‌ش له‌نێوان من وبه‌نده‌كه‌مدایه‌, به‌نده‌كه‌شم هه‌رچی هه‌یه‌ باداوای بكات، وه‌هه‌ركــاتێك به‌نده‌كه‌م ووتی : (اهۡدِنَا ٱلصِّرَٰطَ ٱلۡمُسۡتَقِيمَ، صِرَٰطَ ٱلَّذِينَ أَنۡعَمۡتَ عَلَيۡهِمۡ غَيۡرِ ٱلۡمَغۡضُوبِ عَلَيۡهِمۡ وَلَا ٱلضَّآلِّينَ) خوای گه‌وره‌ جارێكی تر ده‌فه‌رموێت : ئه‌مه‌ش له‌نێوان من وبه‌نده‌كه‌مدایه‌, به‌نده‌كه‌شم هه‌رچی هه‌یه‌ باداوای بكات . 

له‌فه‌رمووده‌یه‌كی تردا هاتووه‌ : " إذا صليتم فلا تتلفتوا فإن الله ينصب وجهه لوجه عبده في الصلاة ما لم يلتفت" {رواه مسلم} واته‌ : هه‌ركاتێك نوێژتان كرد ئاوڕ مه‌ده‌نه‌وه‌ ولامه‌نه‌وه‌ به‌ملاولادا، چونكه‌ خوای گه‌وره‌ ڕووی پیرۆزی كردوه‌ته‌ ڕووی به‌نده‌كه‌ی له‌كاتی نوێژدا مادام به‌نده‌كه‌ی ئه‌ملاولا نه‌كات. 

ئه‌وه‌یش موسلیمی كوڕی یه‌ساره‌ (ڕه‌حمه‌تی خوای لێ بێت) له‌كاتی نوێژكردنیدا كۆڵه‌كه‌یه‌كی مزگه‌وت ده‌كه‌وێت وخه‌ڵكی كۆده‌بنه‌وه‌ له‌كاتێكدا ئه‌م له‌هه‌یبه‌تی نوێژه‌كه‌ی ئاگای له‌وه‌ نه‌بووه‌ كه‌ كۆڵه‌كه‌ی مزگه‌وت كه‌وتووه‌ وخه‌ڵكی كۆبونه‌ته‌وه‌ تا ئه‌و كاته‌ی كه‌ نوێژه‌كه‌ی ته‌واو ده‌بێت .

سێهه‌م : خۆ ئاماده‌كردنی بۆ نوێژ پێش بانگدان:

 ئه‌مه‌ش به‌ڵگه‌یه‌ له‌سه‌ر خۆیشه‌ویستی تۆ بۆ خودای پاك وبێگه‌رد و پێداگریت له‌سه‌ر ئه‌وه‌ی نوێژه‌كانت به‌ كۆمه‌ڵ و له‌مزگه‌وت ئه‌نجام بده‌یت نیشانه‌ی ئه‌وه‌یه‌ كه‌ په‌روه‌ردگاریش تۆی خۆش ده‌ویت چونكه‌ یارمه‌تدان و ته‌وفیقی خودا بۆ یه‌نده‌كه‌ی له‌سه‌ر عیباده‌ته‌كانی به‌ڵگه‌یه‌ له‌سه‌ر خۆشه‌ویستی ئه‌و زاته‌ پیرۆزه‌ بۆ به‌نده‌كه‌ی، له‌فه‌رمووده‌یه‌كیشدا هاتووه‌ : "وما تقرب إلي بشيء أحب إلي مما افترضته عليه " {رواه البخاري} واته‌ : به‌هیچ شتێك به‌نده‌كه‌م له‌من نزیك نابێته‌وه‌ وپێم خۆش بێت هێنده‌ی ئه‌وه‌ی به‌ ئه‌نجامدانی نوێژه‌ فه‌رزه‌كان  له‌منه‌وه‌ نزیك ده‌بێته‌وه‌ .

بۆیه‌ ئه‌نجامدانی نوێژه‌كان به‌و شێوه‌یه‌ی كه‌ داوكراوه‌ له‌ئیسلامدا هۆكاری سه‌ره‌كیه‌ بۆ به‌ده‌ستهێنانی خۆشه‌ویستی خودا وڕه‌زامه‌ندی ئه‌و ، جا برای به‌ڕێزم هه‌ركاتێك وویسست نوێژێكت ئه‌نجام بده‌یت چاك چاك خۆتی بۆ ئاماده‌ بكه‌ به‌شێوه‌یه‌ك كه‌ به‌ ته‌واوی په‌یوه‌ندیت له‌گه‌ڵ دونیادا ببچڕێنیت و هه‌موو هۆش وبیرێكت لای نوێژه‌گه‌ت بێت ئه‌مه‌ش به‌ده‌ست ناكه‌وێت به‌وه‌ نه‌بیت كه‌ له‌ڕاستی وبێ قه‌ده‌ری دونیا تێگه‌شت بیت له‌چاو ژیانی دواڕۆژدا وهێنده‌ بزانه‌ به‌ئه‌ندازه‌ی باڵی مێشووله‌یه‌ك لای خودا قیمه‌تی نییه‌ ئه‌گینا نه‌یده‌هێشت بێباوه‌ڕێك قومێك ئاوی لێ بخواته‌وه‌، وه‌ بیر له‌وه‌ بكه‌ره‌وه‌ كه‌ هه‌ر هه‌موومان غه‌ریب و موسافیرن له‌م دونیایه‌دا و ده‌بیت زوو بیت یان دره‌نگ كۆڵ و بارمان بپێچینه‌وه‌ و سه‌فه‌ری هه‌تا هه‌تایی بكه‌ین بۆ ژیانی نه‌بڕاوه‌ وهه‌میشه‌یی له‌م باره‌یه‌شه‌وه‌ پێغمبه‌ر (صلی الله علیه وسلم) فه‌رموویه‌تی "كن في الدنيا كأنك غريب أو عابر سبيل" له‌ دونیادا به‌شێوه‌یه‌ بژی كه‌ هه‌میشه‌ وابزانه‌ كه‌ كه‌سێكی غه‌ریب یان موسافیرێكت و ده‌بیت لێره‌ بڕۆیت ..

بیركردنه‌وه‌ و خۆئاماده‌كردن بۆ نوێژ به‌م شێوه‌یه‌ خشوع بۆ خاوه‌نه‌كه‌ی دروست ده‌كات و تام وچێژ له‌ نوێژه‌كه‌ی ده‌بات وشیرینی عیباده‌ته‌كانی لادروست ده‌بیت و هه‌میشه‌ چاوه‌روانی ئه‌وه‌یه‌ كه‌ نوێژه‌كانی به‌چاكترین شێوه‌ به‌ ئه‌نجام بگه‌یه‌نێت ..

چواره‌م : شاره‌زای له‌ ئه‌حكامه‌كانی نوێژ :

 برای خۆشه‌ویستم شاره‌زای له‌ ئه‌حكامه‌كانی نویژ وا له‌خاوه‌نه‌كه‌ی ده‌كات كه‌ نوێژه‌كه‌ی به‌و شێوه‌یه‌ بكات كه‌ خودا و پێغه‌مبه‌ره‌كه‌ی فه‌رمانیان پێداوه‌، چونكه‌ ڕێك و پێكی نوێژ و په‌له‌ نه‌كردن له‌نوێژ هۆكارێكه‌ بۆ دروست بوونی خشوع و دڵ ئارامی خاوه‌نه‌كه‌ی، هه‌ر بۆیه‌ ده‌بینین كاتێك كه‌ پیغه‌مبه‌ری خواد (صلی الله علیه وسلم) كاتیك بینی كه‌ كه‌سێك نوێژه‌كه‌ی به‌ ڕێك وپێكی ئه‌نجام نه‌دا پێی فه‌رموو "ارجع فصل فإنك لم تصل"[رواه البخاري ومسلم وأبو داود} واته‌ بگه‌ڕیره‌وه‌ نوێژه‌كه‌ت جارێكی تر بكه‌ره‌وه‌ چونكه‌ تۆ نوێژت نه‌كردوه‌ (وه‌ك ئه‌وه‌ی بڵێیت نوێژكردن به‌م شێوه‌یه‌ نابێت كه‌ تۆ ئه‌نجامی ده‌ده‌یت ) .
سه‌له‌فی صاڵحی ئه‌م ئومه‌ته‌یش كه‌ قدوه‌ وسه‌رمه‌شقی خێرن بۆ ئێمه‌ و نه‌وه‌كانی دوای ئێمه‌ش زۆر به‌چاكی له‌نوێژ ومانا ومه‌غزا وناكرۆكی تێگه‌شتبوون هه‌ر بۆیه‌ ده‌بینین كه‌سێكی وه‌ك حاته‌می ئه‌صه‌م (ڕه‌حمه‌تی خوای لی بێت) به‌م شێوه‌یه‌ باسی نوێژه‌كانی خۆی ده‌كات كاتێك پرسیاریان لێكرد ده‌ریاره‌ی : " كاتێك بانگیدا به‌جوانی ده‌ست نوێژ ده‌گرم دێم هه‌تا ئه‌گه‌مه‌ ئه‌و شوێنه‌ی كه‌ نوێژه‌كه‌ی تێدا ده‌كه‌م، پاشان له‌و جێگایه‌ داده‌نیشم هه‌تاوه‌كو هه‌موو ئه‌ندامانی لاشه‌م بۆ نوێژه‌كه‌م كۆده‌كه‌مه‌وه‌ ودواتر هه‌ڵده‌ستم بۆ نوێژه‌كه‌م، ئه‌مجا كه‌عبه‌ وقیبله‌ ده‌خه‌مه‌ نێوچاوان وهه‌ردوو برۆمه‌وه‌ وپردی سیراطیش ئه‌خه‌مه‌ ژێر پێمه‌وه‌ وبه‌هه‌شت لای ڕاست و دۆزه‌خیش لای چه‌پمه‌وه‌ داده‌نێم و فریشته‌ی گیان كێشانیش له‌پشتمه‌وه‌ و دواتر وا ده‌زانم كه‌ ئه‌م نوێژه‌ كۆتا نوێژێكه‌ من له‌ ژیانمدا ئه‌نجامی ئه‌ده‌م بۆ خوای گه‌وره‌، پاشان له‌نێوان خه‌وف و ڕجادا الله أكبری نوێژدابه‌ست به‌ڕاستی ده‌ڵیم وله‌سه‌رخۆ وبه‌هیواشی فاتحه‌ ئه‌خوێنم و له‌داوی ئه‌وه‌ به‌زه‌لیلی و ته‌واضعه‌وه‌ ڕكوع ده‌به‌م وسه‌ریشم به‌و په‌ڕی خشوع و ترسان له‌خوداوه‌ ده‌خه‌مه‌ سه‌رزه‌وی و سوژده‌ی بۆ ده‌به‌م، وله‌پاش هه‌موو ئه‌مانه‌ ئیخلاص و یه‌كلایی بوونه‌وه‌ بۆ خودا ده‌كه‌مه‌ مه‌شخه‌ڵی خۆم و ئیتر نازانم ئایا خوای گه‌وره‌ نوێژه‌كه‌ی لیوه‌رگرتووم یان نا ...
پێنجه‌م : بیركردنه‌وه‌ و تێرامان له‌و قورئانه‌ی كه‌ له‌نوێژدا ده‌خوێنریت :

 برای خۆشه‌ویستم بزانه‌ بیركردنه‌وه‌ له‌مانا به‌رزو به‌پێزه‌كانی قورئانی پیرۆز یه‌كێكه‌ له‌و هۆكارانه‌ی خشوع بۆ نوێژخوین دروست ده‌كات، كاتیك كه‌ تۆ بیر له‌و ئایه‌تانه‌ ده‌كه‌یته‌وه‌ كه‌ باسی گه‌ورهیی ده‌سه‌ڵاتی خودا ده‌كاته‌وه‌ بچوكی خۆتت بۆ روون ده‌بیته‌وه‌، كاتێك بیر له‌ئایه‌ته‌كانی دۆزه‌خ ده‌كه‌یته‌وه‌ ترس داتده‌گریت و په‌نا به‌خودا ده‌گریت لێی وكاتیك باسی خۆشی و عه‌یش ونۆشی ئه‌هلی به‌هه‌شتیه‌كانیش ده‌كرێت تۆ هیمه‌تی كاری خێر و طاعه‌تی په‌روه‌ردگار ده‌كه‌یت، كاتیكیش به‌سه‌ر ئایه‌ته‌كانی ڕوودانی ڕۆژی دواییدا ده‌گوزه‌رێیت گه‌وره‌یی ده‌سه‌لاتی خودا بۆ ده‌رده‌كه‌ویت كه‌ جگه‌ له‌و زاته‌ پیرۆزه‌ هه‌مووی تێدا ده‌چێت و نامێنێت، هه‌روه‌ها سه‌رجه‌م ئایه‌ته‌كانی تر، به‌ڵام ئه‌گه‌ر خوێندینی ئایه‌ته‌كان بێ بیركردنه‌وه‌ بن نوێژێكی سارد و بێ خشوع ده‌بیت و گاریگه‌ریه‌كی وا به‌جی ناهێڵێت له‌سه‌ر خاوه‌نه‌كه‌ی وه‌ك نوێژی زۆربه‌ی زۆرمان له‌م ڕۆژگاره‌دا..

خوای گه‌وره‌ش له‌باره‌ی بیركردنه‌وه‌ له‌و ماناكانی قورئان فه‌رموویه‌تی : (أفَلَا يَتَدَبَّرُونَ الْقُرْآنَ أَمْ عَلَى قُلُوبٍ أَقْفَالُهَا) {محمد: 24} واته‌: ئایا ئه‌و بێ باوه‌ڕانه‌ بۆ بیرله‌قورئان ناكه‌نه‌وه‌، یان ئه‌وه‌تانێ دڵه‌كانیان قوفڵی لێدراوه‌ ...

شه‌شه‌م : زه‌لیلی نواندن له‌كاتی ڕكوعدا : 

حاڵه‌تی ڕكوع بردن له‌نوێژدا حاڵه‌تێكه‌ كه‌ زۆر زه‌لیلی پێوه‌ دیاره‌، بۆیه‌ به‌نده‌ی خودا و كه‌سی نوێژخوین ده‌بێت له‌م كاته‌دا زۆر بیر له‌و حاڵه‌ته‌ بكاته‌وه‌ كه‌ خۆی تێدایه‌، بزانێت كه‌ كاتێك پشتی ئه‌چه‌مێنێته‌وه‌ وناچه‌وانی شۆڕ ده‌كات بۆ په‌روه‌ردگاری له‌گه‌ل ووتنی (سبحان ربي العظیم وبحمده ) دا ته‌واوی گوناهـ و تاوانه‌كانی خۆی بهێنیته‌وه‌ پێش چاوی كه‌ ئێستا هاتۆته‌ حزوری خودا و په‌شیمانی ده‌رببڕێت وهه‌ست بكات هه‌رچی مه‌خلوق و دروستكراوی خودا هه‌یه‌ له‌ئاست په‌روه‌ردگاریاندا زه‌لیلن، هه‌ر له‌م كاته‌دا گوناهـ و تاوانه‌كانی خۆت بیربكه‌ویته‌وه‌ وبزانه‌ كه‌ چه‌ندیك كه‌مته‌رخه‌میت كردووه‌ به‌رامبه‌ر به‌ خودا و چه‌ندێك تاوانت كردوه‌ له‌موڵكی خودادا، ئه‌مجا چاك بزانه‌ هه‌ر تۆیت كه‌ پێویستت به‌ خوای گه‌وره‌ هه‌یه‌ و هه‌ر ئه‌ویشه‌ به‌خشنده‌ و لیخۆش بوو ..

حه‌وته‌م : بیكردنه‌وه‌ له‌مانا و واتاكانی سوژده‌ كه‌ نزیكترین كاته‌ له‌خوداوه‌:
ئه‌و خاڵانه‌ی كه‌ باسمانكردن ئه‌گه‌ر هۆكاره‌ سه‌ره‌كیه‌كانی دروست بوونی خشوع بن بۆ به‌نده‌كان، ئه‌وا بیركردنه‌وه‌ له‌ سوژه‌بردن له‌سه‌روو ئه‌م هۆكارانه‌وه‌یه‌ كه‌ده‌بێت به‌ مایه‌ی زیاتری دروستكردنی خشوع بۆ به‌نده‌كان، چونكه‌ سوژده‌ بردن ئه‌و په‌ڕی زه‌لیلی و خۆبه‌كه‌م زانینی به‌نده‌ی خودا  پێشان ده‌دات له‌ئاست په‌روه‌ردگاریدا، چونكه‌ به‌ڕێزیترن جێگایه‌ك له‌ لاشه‌ی مرۆڤدا نێوچه‌وانیه‌تی ئه‌ویش له‌به‌ر ڕه‌زامه‌نی و خاتری خوای مه‌زن ده‌خاته‌ سه‌رزه‌وی كه‌ ئاماده‌ نییه‌ بۆ غه‌یری ئه‌و زاته‌ پیرۆزه‌ بۆ هیچ كه‌سێكی تری بخاته‌ سه‌ر زه‌وی ،

بۆیه‌ برای سه‌نگیم ئه‌وه‌ بزانه‌ : كاتێك كه‌ تۆ سه‌رت بۆ خودا ده‌خه‌یته‌ سوژده‌ ئه‌و كاته‌ نزیكترنی كاتیكه‌ كه‌ تۆ له‌ په‌روه‌وردگارته‌وه‌ نزیكیت بۆیه‌ بیر له‌وه‌ بكه‌ره‌وه‌ و كه‌ تۆی به‌نده‌ی گوناهبار له‌به‌رده‌م خالق و به‌دیهینه‌ری ئاسمانه‌كان و زه‌ویدا سه‌رت شۆڕكرده‌وه‌ و به‌كۆڵێك گوناهه‌وه‌ داوی لیخۆش بوون و ره‌زامه‌ندی خۆیی لێده‌كه‌یت و ئومیده‌واریت په‌روه‌ردگارت به‌ ڕه‌حم و لوتفی خۆی بتخاته‌ عه‌فو و مه‌غفیره‌تی خۆیه‌وه‌ و تا ڕزگارت بێت له‌ سزا و نأره‌حه‌تیه‌كانی قیامه‌ت و ئاگری دۆزه‌خ، بۆیه‌ زۆر دوعا بكه‌ و له‌خودا بپاڕیره‌وه‌ لو كاته‌ی كه‌ سه‌رت بۆ خودا له‌سوژده‌دایه‌، پێغه‌میه‌ری خودایش (صلی الله علیه وسلم ) فه‌رموویه‌تی : " أقرب ما یكون العبد من ربه وهو ساجد فاكثروا فیه الدعاء " { متفق علیه } واته‌ نزیكرتین كاتێك كه‌ به‌نده‌ی خودا له‌ په‌روه‌ردگاریه‌وه‌ نزیك بیت ئه‌و كاته‌یه‌ كه‌ سه‌ری له‌سوژده‌دایه‌ بۆ خوای گه‌وره‌، كه‌واته‌ زۆر له‌خودا بپاڕێنه‌وه‌ تێیدا .

خوای گه‌وره‌ به‌ره‌حم و به‌زه‌یی خۆت له‌گوناهه‌كانمان خۆش ببه‌ ونوێژه‌كانمان لا خۆشه‌ویست بكه‌ تاوه‌كو بتوانین به‌ خشوعه‌وه‌ ئه‌نجامیان بده‌ین ( ئامین یارب العالمین)

والسلام علیكم ورحمة الله وبركاته

